2.- A VIRXE MARÍA INTERCEDE POR NÓS

Oracións nos tempos litúrxicos

Advento

Deus, ti quixeches que, conforme ó anuncio do anxo, 

o teu Fillo se encarnase no seo da Virxe María.

Concédelle ó teu pobo, 

que a honra como verdadeira Nai de Deus, 

gozar sempre da súa materna intercesión.

Por Xesucristo o noso Señor. Amén.

Nadal

Deus, noso Pai, 

ti entregácheslles ós homes o don da salvación eterna 

pola virxinidade fecunda de María.

Concédenos sentir sobre nós a agarimosa intercesión 

daquela por quen nos foi posible recibi-lo autor da vida, 

o teu Fillo Xesucristo.

Que vive e reina por sempre eternamente. Amén.

Señor, nós non podemos agradarche 

coas nosas propias obras.

Perdóanos ti os nosos pecados 

e concédeno-la salvación 

pola intercesión da Nai do teu Fillo, 

noso Señor Xesucristo. 

Por el, noso Señor e Deus, que vive e reina por sempre eternamente. Amén.

Coresma

Infunde, Señor, a túa gracia sobre nós, 

que, polo anuncio do anxo 

coñecémo-la encarnación do teu Fillo, 

para que alcancemos, 

pola súa paixón e a cruz, a gloria da resurrección. 

Por Xesucristo o noso Señor. Amén.

Pascua

Deus, noso Pai, 

pola resurrección do teu Fillo, 

noso Señor Xesucristo, 

enches de alegría o mundo enteiro.

Concédenos, pola intercesión de súa Nai María, a Virxe, 

alcanza-los gozos da vida eterna.

Por Xesucristo o noso Señor. Amén.

Deus, noso Pai, 

ti déche-lo Espírito Santo ós teus apóstolos, 

cando estaban reunidos en oración con María, Nai de Xesús.

Fai que nós, pola súa intercesión, 

te sirvamos con fidelidade 

e sexamos capaces de difundi-la gloria do teu nome 

coas nosas palabras e co noso exemplo.

Por Xesucristo o noso Señor. Amén.

Tempo ordinario

Deus todopoderoso, 

os teus fieis alegrámonos 

coa protección da santísima Virxe María.

Fai que pola súa intercesión 

nos vexamos libres de tódolos males na terra 

e poidamos chegar ós gozos eternos no ceo.

Por Xesucristo o noso Señor. Amén.

Señor, noso Deus, concédenos ós teus fieis 

gozar sempre de saúde na alma e no corpo.

Que, pola gloriosa intercesión de santa María sempre Virxe, 

nos vexamos libres das tristezas desta vida 

e gocemos das alegrías da vida eterna.

Por Xesucristo o noso Señor. Amén.

Deus misericordioso, 

concédenos axuda na nosa debilidade 

ós que celebrámo-la memoria da Virxe santa María.

Fai que pola súa intercesión 

poidamos librarnos das nosas maldades. 

Por Xesucristo o noso Señor. Amén.

Señor, que veña na nosa axuda 

a intercesión gloriosa da Virxe santa María, 

para que nos vexamos libres de tódolos perigos 

e poidamos disfrutar así da túa paz.

Por Xesucristo o noso Señor. Amén.

Señor, venerámo-la memoria gloriosa 

da santísima Virxe María; 

concédenos, pola súa intercesión, 

que poidamos participar da plenitude da túa gracia.

Por Xesucristo o noso Señor. Amén.

Señor Xesucristo, 

ti dignácheste escolle-lo seo virxinal de santa María 

para faceres morada nela.

Concédenos que, defendidos de todo perigo pola súa protección, poidamos celebra-la súa festa cheos de alegría.

Ti, que vives e reinas, por sempre eternamente. Amén.

Oracións para o común da Virxe Santa María

A Virxe da escoita

Señor, noso Deus, 

ti fixeches da Virxe María 

modelo de quen escoita a túa palabra 

e a pon en práctica.

Fai que o noso corazón polo teu Espírito, 

se alegre na escoita da túa Palabra de Salvación 

e nos mova ó seu cumprimento.

Por Xesucristo o noso Señor. Amén.

O trono da Sabiduría.

Deus, Pai eterno, 

que puxeches en María, a Virxe, 

o trono real da túa sabiduría, 

ilumina a Igrexa coa luz da Palabra de vida e, 

co esplendor da verdade, 

diríxenos polo camiño 

que leva ó pleno coñecemento do teu misterio de amor. 

Por Xesucristo o noso Señor. Amén.

De María xermola o gromo.

Deus noso Pai, 

coma raíz en terra fértil, 

ti fixeches xermolar da Virxe María 

o gromo santo, Cristo teu Fillo.

Concede ós enxertados en Cristo polo bautismo 

renovar a nosa xuventude no Espírito 

e dar froitos de gracia para loanza da túa gloria.

Por Xesucristo o noso Señor. Amén.

A humilde escrava do Señor

Deus Pai santo e misericordioso 

que te compraces nos humildes 

e realizas neles, polo teu Espírito, 

as marabillas da salvación, 

olla a inmaculada Virxe María 

e danos un corazón sinxelo e humilde 

que responda os acenos da túa vontade.

Por Xesucristo o noso Señor. Amén.

María signo de gratitude  e recoñecemento.

Deus Pai de noso Señor Xesucristo, 

a Virxe María resplandeceu na súa existencia terrea, 

pola gratitude e o recoñecemento. 

Mira a nosa Señora e concédenos tamén a nós 

o don da pregaria incesante e do silencio 

para que nos de cote 

a nosa vida se transfigure coa presencia do teu Santo Espírito.

Por Xesucristo o noso Señor. Amén.

Signo de esperanza no camiño da Igrexa

Pai santo, 

ti puxéche-la Virxe María 

como guía luminosa da túa Igrexa peregrina na terra. 

Por intercesión dela, fortalece a nosa fe 

e reaviva a nosa esperanza, 

para que nada nos desvíe do camiño de salvación.

Por Xesucristo o noso Señor. Amén.

María, primoxénita da redención.

Deus, Pai bo, 

ti nos deches unha nai de gran ternura en María, 

primoxénita da redención, 

abre os nosos corazóns á ledicia do Espírito 

e fai que, imitando a María, 

saibamos loarte polas marabillas feitas en Cristo, teu Fillo.

Por Xesucristo o noso Señor. Amén.

Con María, orante no Cenáculo.

Deus, noso Pai, 

ti quixeches que a Nai do teu Fillo 

tomase parte na oración da primeira comunidade cristiá.

Concédenos perseverar con ela na espera do Espírito, 

para ter un so corazón e un so sentir 

e así gusta-los froitos suaves e duradeiros da nosa redención.

Por Xesucristo o noso Señor. Amén.

Causa da nosa ledicia

Deus de eterna gloria, 

ti deches ó mundo a veradeira ledicia por Cristo, 

sol de xustiza, teu Fillo, nado da Virxe María.

Líbranos do peso do pecado que apaga o teu Espírito en nós, 

e recíbenos na mesa do teu reino, 

para saciarnos co pan que contén en si todo deleite.

Por Xesucristo o noso Señor. Amén.

María, imaxe da Igrexa.

Deus, Pai de Xesucristo, o noso salvador, 

que nos deche-la imaxe da Igrexa en María, 

Virxe santa e Nai.

Envíano-lo teu Espírito en axuda da nosa fraqueza 

e concédenos medrar no amor 

e camiñar xuntos cara a felicidade que agardamos.

Por Xesucristo o noso Señor. Amén.

